
Пестицидтер – арамшөптермен (гербицидтермен), өсімдіктердің саңырауқұлақ ауруларымен (фун-
гицидтер) жəне зиянкестермен (зооцидтер, инсектицидтер жəне т.б.) күресуге арналған ауыл шаруа-
шылығында кеңінен қолданылып, өнімнің 30% -дан астамын үнемдеуге бағытталған қосылыстар. 
Пестицидтердің ыдырауында топырақ микроорганизмдерінің маңызы зор. Микроорганизмдердің пес-
тицидтерді деструкциялау ұзақтығы химиялық заттың құрамына, микроорганизмдердің түрлеріне, 
топырақтың қасиеттеріне (температура, аэрация жəне т.б.) байланысты бірнеше күннен бірнеше айға 
дейін, кейде ондаған жылдарға дейін өзгеруі мүмкін. Микробиологиялық əдістердің басқа əдістерден 
артықшылығы, химиялық қосылыстарды ыдырату микроорганизмдердің ферменттік жүйелерінің 
алуантүрлілігіне жəне метаболизм процесіне байланысты. Пестицидтерді деструкциялауда монокуль-
тураларға қарағанда микроорганизмдердің консорциумдары тиімді болып келеді. Консорциум 
микроорганизмдерінің бірлескен қызметі пестицидтердің толық минерализациялануына мүмкіндік 
береді. 

Зерттеу жұмысының өзектілігі Алматы қаласы, Талғар ауданы, Қызылқайрат, Белбұлақ жəне 
Амангелді №1 елдімекендерінің хлорорганикалық пестицидтермен ластанған топырақ үлгілерінен 
бөлініп алынған микроорганизм штамдары негізінде, бидай дəндерінің хлорорганикалық пестицид-
термен ластанған топырақтарда фитотоксинділігін зерттеуге негізделген.  

Зерттеу жұмысының мақсаты: деструктор-штамдар негізінде хлорорганикалық пестицидтермен 
ластаған топырақтарда бидай дəндерінің фитотоксинділігін зерттеу болып табылады. 

Зерттеу объектісі ретінде қолданбалы микробиология зертханасының коллекциялық штамдары 
(Pseudomonas plecoglossicida К2+ Pseudomonas koreensis АК1, Solibacillus isronensis КС1+ 
Pseudomonas sp. КС2, Pseudomonas plecoglossicida К2+ Bacillus aryabhattai К3, Pseudomonas koreensis 
АК1+ Rhodotorula Б5, Pseudomonas plecoglossicida К2+ Rhodotorula Б5) жəне хлорорганикалық 
пестицидтер ( ДДТ, ДДЭ, α-гхцг, β-гхцг, γ-гхцг) мен бидай дəндері алынды.  

Зерттеу жұмысының нəтижелері бойынша, хлорорганикалық пестицидтермен ластанған топырақ-
тарда бидай дəндерінің өну белсенділігінінің морфометриялық параметрлері анықталды. Тəжірибелік 
нұсқаларда бақылау үлгілерімен салыстырғанда Pseudomonas plecoglossicida К2+ Pseudomonas 
koreensis АК1 штаммының ассоциациялық культураларынының сұйық суспензиясын топыраққа қосқан 
кезде бидай тұқымының өнгіштігі 15% – ға, ал Solibacillus isronensis КС1+ Pseudomonas sp. КС2 
штамдары негізінде 17% – ға, Pseudomonas plecoglossicida К2+ Rhodotorula Б5 26%- ға, Pseudomonas 
plecoglossicida К2+ Bacillus aryabhattai К3 штамдары негізінде 28% – ға, Pseudomonas koreensis АК1+ 
Rhodotorula Б5 штамдары негізінде 36%- ға артты. Ең жоғары белсенділікті Pseudomonas koreensis 
АК1+ Rhodotorula Б5 консорциумы көрсетті. 

Қорытындылай келгенде, жоғары перспективалы штаммдар ксенобиотиктерді улы емес қосылыс-
тарға дейін ыдыратуға қабілетті болып келеді, ал деструктор-штамдар бөлетін метаболиттер өсімдік-
терге айтарлықтай ингибиторлық əсер етпейді. 

